
Agnistotram

ಅಗ್ನಿಸ್ತೋತ್ರಂ

ಓಂ ನಮಃ ಸರ್ವಭೂತಾನಾಂ ಸಾಧನಾಯಮಹಾತ್ಮನೇ .

ಏಕದ್ವಿಪಂಚಧಿಷ್ಣ್ಯಾಯ ರಾಜಸೂಯೇ ಷಡಾತ್ಮನೇ .. 1..

ನಮಃ ಸಮಸ್ತದೇವಾನಾಂ ವೃತ್ತಿದಾಯ ಸುವರ್ಚಸೇ .

ಶುಕ್ರರೂಪಾಯ ಜಗತಾಮಶೇಷಾಣಾಂ ಸ್ಥಿತಿಪ್ರದಃ .. 2..
ತ್ವಂ ಮುಖಂ ಸರ್ವದೇವಾನಾಂ ತ್ವಯಾತ್ತಂ ಭಗವನ್ಹವಿಃ .
ಪ್ರೀಣಯಸ್ಯಖಿಲಾಂದೇವಾಂಸ್ತ್ವತ್ಪ್ರಾಣಾಃ ಸರ್ವದೇವತಾಃ .. 3..
ಹುತಂ ಹವಿಸ್ತ್ವಯ್ಯನಲ ಮೇಧತ್ವಮುಪಗಚ್ಛತಿ .

ತತಶ್ಚ ಜಲರೂಪೇಣ ಪರಿಣಾಮಮುಪೈತಿ ಯತ್ .. 4..

ತೇನಾಖಿಲೌಷಧೀಜನ್ಮ ಭವತ್ಯನಿಲಸಾರಥೇ .

ಔಷಧೀಭಿರಶೇಷಾಭಿಃ ಸುಖಂ ಜೀವಂತಿ ಜಂತವಃ .. 5..
ವಿತನ್ವತೇ ನರಾ ಯಜ್ಞಾಂಸ್ತ್ವತ್ಸೃಷ್ಟಾಸ್ವೋಷಧೀಷು ಚ .

ಯಜ್ಞೈರ್ದೇವಾಸ್ತಥಾ ದೈತ್ಯಾಸ್ತದ್ವದ್ರಕ್ಷಾಂಸಿ ಪಾವಕ .. 6..

ಆಪ್ಯಾಯ್ಯಂತೇ ಚ ತೇ ಯಜ್ಞಾಸ್ತ್ವದಾಧಾರಾ ಹುತಾಶನ .

ಅತಃ ಸರ್ವಸ್ಯಯೋನಿಸ್ತ್ವಂ ವಹ್ನೇ ಸರ್ವಮಯಸ್ತಥಾ .. 7..

ದೇವತಾ ದಾನವಾ ಯಕ್ಷಾ ದೈತ್ಯಾ ಗಂಧರ್ವರಾಕ್ಷಸಾಃ .
ಮಾನುಷಾಃ ಪಶವೋ ವೃಕ್ಷಾ ಮೃಗಪಕ್ಷಿಸರೀಸೃಪಾಃ .. 8..
ಆಪ್ಯಾಯ್ಯಂತೇ ತ್ವಯಾ ಸರ್ವೇ ಸಂವರ್ಧ್ಯಂತೇ ಚ ಪಾವಕ .

ತ್ವತ್ತ ಏವೋದ್ಭವಂ ಯಾಂತಿ ತ್ವಯ್ಯಂತೇ ಚ ತಥಾ ಲಯಂ .. 9..

ಅಪಃ ಸೃಜಸಿ ದೇವತ್ವಂ ತ್ವಮತ್ಸಿ ಪುನರೇವ ತಾಃ .
ಪಚ್ಯಮಾನಾಸ್ತ್ವಯಾ ತಾಶ್ಚ ಪ್ರಾಣಿನಾಂ ಪುಷ್ಟಿಕಾರಣಂ .. 10..

ದೇವೇಷು ತೇಜೋರೂಪೇಣ ಕಾಂತ್ಯಾ ಸಿದ್ಧೇಷ್ವವಸ್ಥಿತಃ .
ವಿಷರೂಪೇಣ ನಾಗೇಷು ವಾಯುರೂಪಃ ಪತತ್ತ್ರಿಷು .. 11..

ಮನುಜೇಷು ಭವಾನ್ಕ್ರೋಧೋಮೋಹಃ ಪಕ್ಷಿಮೃಗಾದಿಷು .

ಅವಷ್ಟಂಭೋಽಸಿ ತರುಷು ಕಾಠಿನ್ಯಂ ತ್ವಂ ಮಹೀಂ ಪ್ರತಿ .. 12..

ಜಲೇ ದ್ರವಸ್ತ್ವಂ ಭಗವಾಂಜವರೂಪೀ ತಥಾಽನಿಲೇ .

ವ್ಯಾಪಿತ್ವೇನ ತಥೈವಾಗ್ನೇ ನಭಸಿ ತ್ವಂ ವ್ಯವಸ್ಥಿತಃ .. 13..
ತ್ವಮಗ್ನೇ ಸರ್ವಭೂತಾನಾಮಂತಶ್ಚರಸಿ ಪಾಲಯನ್ .

ತ್ವಾಮೇಕಮಾಹುಃ ಕವಯಸ್ತ್ವಾಮಾಹುಸ್ತ್ರಿವಿಧಃ ಪುನಃ .. 14..
ತ್ವಾಮಷ್ಟಧಾ ಕಲ್ಪಯಿತ್ವಾ ಯಜ್ಞವಾಹಮಕಲ್ಪಯನ್ .

ತ್ವಯಾ ಸೃಷ್ಟಮಿದಂ ವಿಶ್ವಂ ವದಂತಿ ಪರಮರ್ಷಯಃ .. 15.. var ಸ್ಪಷ್ಟಮಿದಂ
ತ್ವಾಮೃತೇ ಹಿ ಜಗತ್ಸರ್ವಂ ಸದ್ಯೋ ನಶ್ಯೇದ್ಧುತಾಶನ .

ತುಭ್ಯಂ ಕೃತ್ವಾ ದ್ವಿಜಃ ಪೂಜಾಂ ಸ್ವಕರ್ಮವಿಹಿತಾಂ ಗತಿಂ .. 16..

ಪ್ರಯಾಂತಿ ಹವ್ಯಕವ್ಯಾದ್ಯೈಃ ಸ್ವಧಾಸ್ವಾಹಾಭ್ಯುದೀರಣಾತ್ .

ಪರಿಣಾಮಾತ್ಮವೀರ್ಯಾಣಿ ಪ್ರಾಣಿನಾಮಮರಾರ್ಚಿತ .. 17..

ದಹಂತಿ ಸರ್ವಭೂತಾನಿ ತತೋ ನಿಷ್ಕ್ರಮ್ಯ ಹೇತಯಃ .
ಜಾತವೇದಸ್ತ್ವಯೈವೇದಂ ವಿಶ್ವಂ ಸೃಷ್ಟಂ ಮಹಾದ್ಯುತೇ .. 18..

ತವೈವ ವೈದಿಕಂ ಕರ್ಮ ಸರ್ವಭೂತಾತ್ಮಕಂ ಜಗತ್ .

ನಮಸ್ತೇಽನಲ ಪಿಂಗಾಕ್ಷ ನಮಸ್ತೇಽಸ್ತು ಹುತಾಶನ! .. 19..

ಪಾವಕಾದ್ಯ ನಮಸ್ತೇಽಸ್ತು ನಮಸ್ತೇ ಹವ್ಯವಾಹನ .

ತ್ವಮೇವ ಸರ್ವಭೂತಾನಾಂ ಪಾವನಾದ್ವಿಶ್ವಪಾವನಃ .. 20..
ತ್ವಮೇವ ಭುಕ್ತಪೀತಾನಾಂ ಪಾಚನಾದ್ವಿಶ್ವಪಾಚಕಃ .
ಸಸ್ಯಾನಾಂ ಪಾಕಕರ್ತಾ ತ್ವಂ ಪೋಷ್ಟಾ ತ್ವಂ ಜಗತಸ್ತಥಾ .. 21..

ತ್ವಮೇವ ಮೇಘಸ್ತ್ವಂ ವಾಯುಸ್ತ್ವಂ ಬೀಜಂ ಸಸ್ಯಹೇತುಕಂ .

ಪೋಷಾಯ ಸರ್ವಭೂತಾನಾಂ ಭೂತಭವ್ಯಭವೋ ಹ್ಯಸಿ .. 22..

ತ್ವಂ ಜ್ಯೋತಿಃ ಸರ್ವಭೂತೇಷು ತ್ವಮಾದಿತ್ಯೋ ವಿಭಾವಸುಃ .
ತ್ವಮಹಸ್ತ್ವಂ ತಥಾ ರಾತ್ರಿರುಭೇ ಸಂಧ್ಯೇ ತಥಾ ಭವಾನ್ .. 23..

ಹಿರಣ್ಯರೇತಾಸ್ತ್ವಂ ವಹ್ನೇ ಹಿರಣ್ಯೋದ್ಭವಕಾರಣಂ .

ಹಿರಣ್ಯಗರ್ಭಶ್ಚ ಭವಾನ್ಹಿರಣ್ಯಸದೃಶಪ್ರಭಃ .. 24..
ತ್ವಂ ಮುಹೂರ್ತಂ ಕ್ಷಣಶ್ಚ ತ್ವಂ, ತ್ವಂ ತ್ರುಟಿಸ್ತ್ವಂ ತಥಾ ಲವಃ .
ಕಲಾಕಾಷ್ಠಾನಿಮೇಷಾದಿರೂಪೇಣಾಸಿ ಜಗತ್ಪ್ರಭೋ! .. 25..
ತ್ವಮೇತದಖಿಲಂ ಕಾಲಃ ಪರಿಣಾಮಾತ್ಮಕೋ ಭವಾನ್ .

ಯಾ ಜಿಹ್ವಾ ಭವತಃ ಕಾಲೀ ಕಾಲನಿಷ್ಟಾಕರೀ ಪ್ರಭೋ .

ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 26..

ಕರಾಲೀನಾಮಯಾ ಜಿಹ್ವಾ ಮಹಾಪ್ರಲಯಕಾರಣಂ .

ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 27..

ಮನೋಜವಾ ಚಯಾ ಜಿಹ್ವಾ ಲಘಿಮಾಗುಣಲಕ್ಷಣಾ .

ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 28..

ಕರೋತಿ ಕಾಮಂ ಭೂತೇಭ್ಯೋ ಯಾ ತೇ ಜಿಹ್ವಾ ಸುಲೋಹಿತಾ .

ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 29..

ಸುಧೂಮ್ರವರ್ಣಾಯಾ ಜಿಹ್ವಾ ಪ್ರಾಣಿನಾಂ ರೋಗದಾಯಿಕಾ .

ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 30..

ಸ್ಫುಲಿಂಗಿನೀ ಚಯಾ ಜಿಹ್ವಾ ಯತಃ ಸಕಲಪುದ್ಗಲಾಃ .
ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 31..

ಯಾತೇ ವಿಶ್ವಸೃಜಾ ಜಿಹ್ವಾ ಪ್ರಾಣಿನಾಂ ಶರ್ಮದಾಯಿನೀ .

ತಯಾ ನಃ ಪಾಹಿ ಪಾಪೇಭ್ಯಃ ಐಹಿಕಾಚ್ಚ ಮಹಾಭಯಾತ್ .. 32..

ಪಿಂಗಾಕ್ಷ ಲೋಹಿತಗ್ರೀವ ಕೃಷ್ಣವರ್ತ್ಮ ಹುತಾಶನ .

ತ್ರಾಹಿಮಾಂ ಸರ್ವದೋಷೇಭ್ಯಃ ಸಂಸಾರಾದುದ್ಧರೇಹ ಮಾಂ .. 33..

ಪ್ರಸೀದ ವಹ್ನೇ ಸಪ್ತಾರ್ಚಿಃ ಕೃಶಾನೋ ಹವ್ಯ ವಾಹನ .

ಅಗ್ನಿಪಾವಕ ಶುಕ್ರಾದಿ ನಾಮಾಷ್ಟಾಭಿರುದೀರಿತಃ .. 34..
ಅಗ್ನೇಽಗ್ರೇ ಸರ್ವಭೂತಾನಾಂ ಸಮುತ್ಪತ್ತಿರಿಭಾವಸೋ .

ಪ್ರಸೀದ ಹವ್ಯವಾಹಾಖ್ಯ,ಅಭಿಷ್ಟುತ ಮಯಾವ್ಯಯ .. 35..

ತ್ವಮಕ್ಷಯೋ ವಹ್ನಿರಚಿಂತ್ಯ ರೂಪಃ ಸಮೃದ್ಧಿಮಂದುಷ್ಪ್ರಸಹಾಽತಿತೀವ್ರಃ .
ತವಾವ್ಯಯಂ ಭೀಮಮಶೇಷಲೋಕ ಸಂವರ್ಧಕಂ ಹಂತ್ಯಧವಾತಿವೀರ್ಯಂ .. 36..

ತ್ವಮುತ್ತಮಂ ತತ್ತ್ವಮಶೇಷ ಸತ್ವ ಹೃತ್ಪುಂಡರೀಕಸ್ಥಮನಂತಮೀಡ್ಯಂ .

ತ್ವಯಾ ತತಂ ವಿಶ್ವಮಿದಂ ಚರಾಚರಂ ಹುತಾಶನೈಕೋ ಬಹುಧಾ ತ್ವಮತ್ರ! .. 37..
ತ್ವಮಕ್ಷಯಃ ಸಗಿರಿವನಾ ವಸುಂಧರಾ ನಭಃ ಸಸೋಮಾರ್ಕಮಹರ್ದಿವಾಖಿಲಂ! .
ಮಹೋದಧೇರ್ಜಠರ ಗತಶ್ಚ ಬಾಡಬೋ ಭವಾನ್ವಿಭುಃ ಪಿಬತಿ ಪಯಾಂಸಿ ಪಾವಕ
.. 38..

ಹುತಾಶನಸ್ತ್ವಮಿತಿ ಸದಾಭಿ ಪೂಜ್ಯಸೇ ಮಹಾಕ್ರತೌ ನಿಯಮಪರೈರ್ಮಹರ್ಷಿಭಿಃ .
ಅಭಿಷ್ಟುತಃ ಪಿಸಿಸಿ ಚ ಸೋಮಮಧ್ವರೇ ವಷಟ್ಕೃತಾನ್ಯಪಿ ಚ ಹವೀಷಿ ಭೂತಯೇ
.. 39..

ತ್ವಂ ವಿಪ್ರೈಃ ಸತತಮಿಹೇಜ್ಯಸೇ ಫಲಾರ್ಥಂ ವೇದಾಂಗೇಷ್ವಥ ಸಕಲೇಷು ಗೀಯ ಸೇ
ತ್ವಂ .

ತ್ವದ್ಧೇತೋರ್ಯಜನ ಪರಾಯಣಾ ದ್ವಿಜೇಂದ್ರಾ ವೇದಾಂಗಾನ್ಯಧಿಗಮಯಂತಿ
ಸರ್ವಕಾಲೇ .. 40..

ತ್ವಂ ಬ್ರಹ್ಮಾ ಯಜನಪರಸ್ತಥೈವ ವಿಷ್ಣುಃ ಭೂತೇಶಃ ಸುರಪತಿರರ್ಯಮಾ ಜಲೇಶಃ .
ಸೂರ್ಯೇಂದೂಸಕಲಸುರಾಸುರಾಶ್ಚ ಹವ್ಯೈಃ ಸಂತೋಷ್ಯಾಽಭಿಮತಫಲಾನ್ಯಥಾಪ್ನುವಂತಿ
.. 41..

ಅರ್ಚಿಭಿಃ ಪರಮಮಹೋಪಘಾತದುಷ್ಟಂ ಸಂಸ್ಪೃಷ್ಟಂ ತವ ಶುಚಿ ಜಾಯತೇ
ಸಮಸ್ತಂ .

ಸ್ನಾನಾನಾಂ ಪರಮಮತೀವ ಭಸ್ಮನಾ ಸತ್ಸಂಧ್ಯಾಯಾಂ ಮುನಿಭಿರತೀವ ಸೇವ್ಯಸೇ
ತತ್ .. 42..

ತತ್ಕೃತ್ವಾ ತ್ರಿದಿವಮವಾಪ್ನುವಂತಿ ಲೋಕಾಃ ಸದ್ಭಕ್ತ್ಯಾ ಸುಖನಿಯತಾಃ ಸಮೂಹಗತಿಂ
.

ಪ್ರಸೀದವಹ್ನೇ ಶುಚಿನಾಮಧೇಯ ಪ್ರಸೀದ ವಾಯೋ ವಿಮಲಾತಿದೀಪ್ತೇ .. 43..

ಪ್ರಸೀದ ಮೇ ಪಾವಕ ವೈದ್ಯುತಾಭ ಪ್ರಸೀದ ಹವ್ಯಾಶನ ಪಾಹಿ ಮಾಂ ತ್ವಂ .

ಯತ್ತೇವಹ್ನೇ ಶಿವಂ ರೂಪಂಯೇ ಚ ತೇ ಸಪ್ತ ಹೇತಯಃ .
ತೈಃ ಪಾಹಿ ನ ಸ್ತುತೋದೇವ ಪಿತಾ ಪುತ್ರಮಿವಾತ್ಮಜಂ .. 44..

ಇತಿ ಶ್ರೀಮಾರ್ಕಂಡೇಯಪುರಾಣೇ ಭೌತ್ಯಮನ್ವಂತರೇಽಗ್ನಿಸ್ತೋತ್ರಂ ಸಂಪೂರ್ಣಂ .

ಷಣ್ಣ್ವತಿತಮೋಽಧ್ಯಾಯಃ .
Markandeyapurana adhyAya 96, verses 27-72

Verse numbers slightly differ from print to print.

